
میں نے تمہاری شادی اس عورت سے ان سورتوں کے بدلے کر
دی جو تمہیں یاد ہے

سہل بن سعد ساعدی رضی الله عنہ کہتے ہیں کہ رسول اللہ صلى الله عليه وسلم کے پاس ایک عورت نے آکر عرض کیا کہ میں
نے اپنے آپ کو آپ کے لیے ہبہ کر دیا۔ پھر وہ کافی دیر کھڑی رہی (اور آپ صلى الله عليه وسلم نے اسے کوئی جواب نہیں دیا) تو

ایک شخص نے عرض کیا: اے اللہ کے رسول! اگر آپ کو اس کی حاجت نہ ہو تو اس سے میری شادی کر
دیجئیے۔ آپ نے فرمایا: کیا تمہارے پاس مہر ادا کرنے کے لیے کوئی چیز ہے؟، اس نے عرض کیا: میرے پاس
میرے اس تہبند کے سوا کچھ نہیں ہے۔ رسول اللہ صلى الله عليه وسلم نے فرمایا: اگر تم اپنا تہبند اسے دے دو گے تو تم بغیر

تہبند کے رہ جاؤ گے، لہذا تم کوئی اور چیز تلاش کرو، اس نے عرض کیا: میں کوئی چیز نہیں پا رہا ہوں۔ آپ
نے (پھر) فرمایا: تم تلاش کرو، بھلے لوہے کی ایک انگوٹھی ہی کیوں نہ ہو۔ چناں چہ اس نے تلاش کیا لیکن

اسے کوئی چیز نہیں ملی۔ تو رسول اللہ صلى الله عليه وسلم نے فرمایا: کیا تمہیں کچھ قرآن یاد ہے؟، اس نے کہا: جی ہاں۔ تو
رسول اللہ صلى الله عليه وسلم نے فرمایا: میں نے تمہاری شادی اس عورت سے ان سورتوں کے بدلے کر دی جو تمہیں یاد ہے۔

[صحیح] [متفق علیہ]

کچھ احکام نبی صلى الله عليه وسلم کے ساتھ مخصوص ہیں جو دوسروں کے لئے جائز نہیں: انہیں میں سے آپ صلى الله عليه وسلم کا نکاح کرنا بغیر
کسی مہر کے اس عورت سے جو خود سے اپنے آپ کو آپ کے لئے ہبہ کر دیے، چناں چہ آپ صلى الله عليه وسلم کی خدمت میں ایک
عورت حاضر ہوئی اور اس نے اپنے آپ کو آپ کے لئے ہبہ کر دیا اس امید میں کہ شاید وہ آپ کی ایک بیوی بن
سکے۔ آپ صلى الله عليه وسلم نے اس کی طرف دیکھا لیکن وہ آپ کے دل میں جگہ نہ بنا سکی، لیکن آپ صلى الله عليه وسلم نے اسے واپس نہیں کیا
تاکہ وہ شرمندہ نہ ہو، لھذا آپ صلى الله عليه وسلم نے اس سے اعراض کیا، تو وہ بیٹھ گئی تو ایک شخص کہنے لگا: اے اللہ کے
رسول! اگر آپ کو حاجت نہیں تو اس سے میرا نکاح کرا دیجئے۔ چوں کہ نکاح میں مہر ضروری ہے اس لئے آپ صلى الله عليه وسلم
نے اس آدمی سے فرمایا: کیا تمہارے پاس اسے مہر میں ادا کرنے کے لئے کچھ ہے؟ وہ بولا: میرے اس تہبند کے علاوہ
میرے پاس کچھ بھی نہیں۔ اور اگر وہ اپنا ازار اسے مہر میں دے دیتا تو ننگا بچتا، اس کے پاس کوئی ازار نہیں رہتا،
اسی لئے آپ صلى الله عليه وسلم نے فرمایا: ”تلاش کرو چاہے لو ہے کی انگوٹھی ہی کیوں نہ ہو“۔ جب اس کے پاس(تلاش کرنے کے
باوجود) کچھ نہ ملا تو رسول اللہ صلى الله عليه وسلم نے اس سے پوچھا: ”کیا تجھے کچھ قرآن یا د ہے؟“ کہنے لگا: ہاں۔ آپ صلى الله عليه وسلم نے اس

سے کہا: جو کچھ تجھے قرآن یاد ہے اسی کے یا د کرانے کے بدلے میں نے اس کے ساتھ تیرا نکاح کر دیا۔

